
Hyrje

Lëvizja Europiane në Shqipëri (EMA) është një organizatë 
think tank e cila synon përmirësimin e cilësisë së debatit mbi 
procesin e integrimit europian. Lëvizja shërben si forum 
për shkëmbimin e pikëpamjeve në sfidat politike, ligjore, 
ekonomike dhe sociale me të cilat përballet Shqipëria në 
rrugën drejt integrimit europian. Ajo, në mënyrë analitike 
vlerëson fenomenet e ndryshme në funksion të promovimit 
të ideve dhe instrumenteve që përmirësojnë procesin e 
integrimit europian. Një rol të veçantë, EMA i kushton 
dimensionit të informimit dhe ndërgjegjësimit, kryesisht të 
brezit të ri, kjo për faktin se Shqipëria është një ndër vendet 
me popullsinë më të re në moshë në Ballkan. 

EMA tashmë ka krijuar një traditë në zbatimin e projekteve 
përmes të cilave targetohen të rinjtë dhe nevojat e tyre. 
Njëkohësisht ajo publikon herë pas here manuale apo 
broshura informative përmes të cilave synohet edukimi dhe 
informimi i të rinjve. Në vazhdim të angazhimeve të deri më 
tanishme në këtë fushë, EMA është aktualisht duke zbatuar 
projektin “Rritja e demokracisë pjesëmarrëse në nivel 
vendor përmes edukimit të të rinjve dhe përfshirjes së 
tyre në qeverisjen vendore”. Ky projekt synon përfshirjen 
e të rinjve në procesin e vendim-marrjes në pushtetin 
vendor, përmes edukimit qytetar mbi rolin dhe rëndësinë 
që institucionet e qeverisjes vendore luajnë në jetën tonë 

të përditshme. Përmes kësaj iniciative të mbështetur 
nga National Endowment for Democracy, EMA synon 
inkurajimin e pjesëmarrjes së të rinjve në qeverisjen lokale 
duke u ofruar atyre mundësinë të njihen nga afër me punën 
dhe mënyrën e funksionimit të qeverisjes vendore përmes një 
praktike një mujore që ata do të zhvillojnë në institucionet e 
pushtetit vendor. Kjo iniciativë shkon përtej kryeqytetit duke 
targetuar të rinjtë e qyteteve të tjera, mundësitë e angazhimit 
të të cilëve janë më të kufizuara. Për këtë qëllim, EMA e ka 
shtrirë projektin e saj të praktikës, krahas qytetit të Tiranës, 
edhe në Shkodër e Vlorë. 

Si pjesë e kësaj iniciative vjen edhe hartimi dhe publikimi 
i këtij manuali i cili bën një prezantim të përmbledhur 
të pushtetit vendor dhe mënyrës së funksionimit të tij. 
Manuali është hartuar për t’iu ardhur në ndihmë të rinjve 
për të kuptuar më mirë funksionimin e demokracisë në nivel 
lokal. Duke sjellë shembuj konkretë, manuali përkthen në 
një gjuhë të thjeshtë dhe të kuptueshme parimet themelore 
të funksionimit të këtij pushteti. Ai është strukturuar në 
formën e pyetjeve dhe përgjigjeve duke dashur të krijojë 
një dialog përmes të cilit informacioni përcillet në mënyrë 
më konkrete, të drejtpërdrejtë dhe të përmbledhur. Përmes 
rritjes së informimit dhe ndërgjegjësimit të të rinjve lidhur 
me kompetencat e pushtetit vendor, EMA synon të hedhë 
dritë mbi hapësirat e parashikuara ligjore dhe institucionale 
përmes të cilave garantohet demokracia pjesëmarrëse. 

Përgatitja e këtij manuali merr edhe më shumë rëndësi për 
faktin që vendi është në prag të zgjedhjeve për organet e 
pushtetit vendor. Ndaj, duke pasur parasysh këtë fakt por 
edhe përqindjen e ulët të pjesëmarrjes së të rinjve në zgjedhjet 

e kaluara, EMA synon që përmes informimit, të motivojë 
dhe inkurajojë të rinjtë të shprehin mendimin e tyre përmes 
pjesëmarrjes në votim.

Të gjitha këto çështje dhe të tjera si këto mund ti gjeni në 
brendësi të “Manualit Informativ të Pushtetit Vendor”.

Lexim të këndshëm!

1. Çfarë është pushteti vendor? 

Republika e Shqipërisë është e organizuar në dy nivele 
qeverisëse: qeverisja qendrore dhe ajo vendore. Qeverisja 
qendrore harton dhe zbaton politikat në nivel kombëtar 
ndërsa organet e qeverisjes vendore duke qenë më afër 
qytetarëve dhe interesave të tyre, po marrin gjithnjë e më 
shumë kompetenca e përgjegjësi në kuadër të procesit të 
decentralizimit, për të organizuar e drejtuar qeverisjen në 
nivel vendor. Vazhdimësia e qeverisjes në nivel lokal sigurohet 
pikërisht nga organet e pushtetit vendor, të cilat e ushtrojnë 
autoritetin e tyre në mënyrë autonome nga qeverisja qendrore. 
Por, pavarësisht këtij fakti, ato ruajnë lidhje të vazhdueshme 
me pushtetin qendror. Ngritja dhe funksionimi i qeverisë 
vendore në Shqipëri është garantuar nga Kushtetuta e 
Shqipërisë, Karta Europiane për Vetëqeverisjen Vendore dhe 
Ligji “Për organizimin dhe funksionimin e qeverisjes vendore 
në Shqipëri” (Ligji Organik). Këto dokumente ofrojnë një 
përkufizim të qartë mbi nivelet e qeverisjes në Shqipëri dhe 
mënyrën e funksionimit të tyre. 

Në Kushtetutën e Republikës së Shqipërisë përcaktohet se 
qeverisja vendore mbështetet mbi parimin e decentralizimit, 
pra të shpërndarjes së pushtetit. Ndërsa ushtrimi i tij 
realizohet në përputhje me parimin e autonomisë vendore, 
koncepti bazë i Kartës Europiane, i cili nënkupton të drejtën 
dhe aftësinë e autoriteteve vendore, brenda kufijve të ligjit, 

për të rregulluar dhe drejtuar një pjesë të konsiderueshme 
të çështjeve publike nën përgjegjësinë e tyre dhe në interes 
të popullatës vendore1. Kjo Kartë synon të rrisë hapësirën 
e qytetarit në vendim-marrje dhe ndikimin e tij në këtë 
proces, si një ndër themelet kryesore të demokracisë. Ligji 
“Për organizimin dhe funksionimin e qeverisjes vendore në 
Shqipëri”2, i cili njihet si Ligji Organik, frymëzohet nga e njëjta 
filozofi sikurse Karta Europiane. Ai specifikon qartë parimet 
e qeverisjes vendore dhe përcakton kuadrin e marrëdhënieve 
ndërmjet qeverisë qendrore dhe asaj vendore. 

2. Cili është misioni i qeverisjes vendore?

Qëllimi i qeverisjes vendore është të sigurojë përdorimin sa 
më efikas dhe eficent të burimeve financiare që ajo ka në 
përdorim si dhe të ofrojë shërbime sa më afër interesave dhe 
nevojave të publikut. Më konkretisht, pushteti vendor në 
Republikën e Shqipërisë siguron qeverisjen në një nivel sa më 
afër shtetasve nëpërmjet: 

a) njohjes së ekzistencës së identiteteve dhe vlerave të 
ndryshme të bashkësive 

b) respektimit të të drejtave dhe lirive themelore të shtetasve 
të sanksionuara në Kushtetutë ose në ligje të tjera;

1 Manuali për Këshilltarët e Komunave dhe Bashkive, tetor 2003.
2 Ligji Nr. 8652, datë 31.07.2000, “Për organizimin dhe funksionimin 

e qeverisjes vendore në Shqipëri”.

c) zgjedhjes së llojeve të ndryshme të shërbimeve dhe 
lehtësirave të tjera publike vendore në dobi të bashkësisë;

ç) ushtrimit efektiv të funksioneve, kompetencave dhe 
realizimit të detyrave nga organet e qeverisjes vendore; 

d) realizimit të shërbimeve në forma të përshtatshme;

dh) nxitjes efektive të pjesëmarrjes së bashkësisë në qeverisjen 
vendore.

 

3. Si është i organizuar pushteti vendor në 
Shqipëri?

 
Pushteti vendor në Shqipëri është i organizuar në dy nivele:

	Niveli i parë ku përfshihen Komunat 
dhe Bashkitë, të cilat janë njësitë bazë 
të qeverisjes vendore. Veprimtaria e 
ttyre ashtu sikurse e njësive të tjera 
të pushtetit vendor rregullohet me 
ligj3.

	Niveli i dytë përfaqësohet nga 
Qarku.

Sipas ndarjes aktuale administrativo-
territoriale, Shqipëria është e organizuar 

3  Republika e Shqipërisë, Neni 108, pika 3.

në 308 komuna, 65 bashki dhe 12 qarqe. Përkatësisht, 
harta e Republikës së Shqipërisë është e ndarë në këto 
qarqe:

1. Qarku i Beratit 2. Qarku i Dibrës

3. Qarku i Durrësit 4. Qarku i Elbasanit

5. Qarku i Fierit 6. Qarku i Gjirokastrës

7. Qarku i Korçës 8. Qarku i Kukësit

9. Qarku i Lezhës 10. Qarku i Shkodrës

11. Qarku i Tiranës 12. Qarku i Vlorës

Këto ndarje bëhen në bazë të ligjit duke pasur parasysh 
lidhjet territoriale, ekonomike, sociale dhe tradicionale mes 
njësive të qeverisjes vendore. Përkufizimi i njësive të pushtetit 
vendor, krahas kuptimit se çfarë këto ndarje administrativo-
territoriale përfaqësojnë, evidenton në mënyrë të qartë edhe 
diferencat midis tyre. Të tre njësitë: komunë, bashki dhe 
qark përfaqësojnë një unitet administrativo-territorial dhe 
bashkësi banorësh. Karakteristikat e tyre dalluese mbështeten 
në elementët që kanë të bëjnë me shtrirjen e tyre territoriale 
(në zona rurale apo urbane) dhe numrin e banorëve që 
popullojnë këto ndarje administrativo- territoriale. 

Kështu, si rregull komunat ngrihen në zona rurale. Por në 
raste të veçanta ato mund të gjenden edhe në zona urbane. 



12

               Fshatra 
  Nënndarjet e komunës janë 

                         Qytete (në raste të rralla)
 
Për shembull: Komuna Bushat pjesë e Qarkut Shkodër përbehet 
nga 14 fshatra të tilla si: Bushat, Barbullush, Rranxa, Stajkë, 
Kosmac, Ashtë etj.

Ndërsa bashkia shtrihet kryesisht në zona urbane. Zakonisht, 
bashkitë përbëhen nga njësi më të vogla administrative, të 
quajtura njësi bashkiake ose mini-bashki. Tirana, kryeqyteti i 
vendit ndahet në 11 njësi bashkiake (mini-bashki).

Në zona urbane quhen lagje. Krijohen 
në territore me mbi 15 000 banorë me 
vendim të këshillit bashkiak.

Nënndarjet
e bashkisë

Në raste të veçanta bashkia përfshin 
edhe zona rurale dhe në këtë rast 
nënndarja quhet fshat. Fshati krijohet 
në një territor me mbi 200 banorë. 

Për shembull: Bashkia Fier ka nën administrimin e saj një sërë 
lagjesh ndër të cilat përmendim: Lagjen “Afrim”, “Kastriot”, 
“Liri”, “8 Shkurti”, “Apollonia,”Kryengritja” etj.

Rasti i veçantë  është organizimi në kryeqytet. Përveç Bashkisë 
Tiranë, janë krijuar dhe 11 Njësi Bashkiake organet e të cilave 
zgjidhen me votim të drejtpërdrejtë, të cilat bashkë-menaxhojnë 
territorin e qytetit të ndarë më tej në lagje.

Qarku është njësi e nivelit të dytë të pushtetit vendor. Ai 
është njësia ku ndërtohen dhe zbatohen politikat rajonale të 
cilat harmonizohen me politikat shtetërore.

  
Nënndarje është Rrethi i cili    Një bashki
e qarkut     zakonisht përfshin   Disa komuna fqinje  
 
Këto nënndarje të qarkut kanë lidhje gjeografike, tradicionale, 
ekonomike, sociale dhe interesa të përbashkëta me njëra- 
tjetrën. Kufijtë e qarkut përputhen me kufijtë e komunave 
dhe të bashkive që e përbëjnë atë. Qendra e qarkut vendoset 
në një nga bashkitë që përfshihen në të. 

Në qoftë se do t’i vendosnim të gjitha njësitë vendore në 
një pamje të vetme të përgjithshme, atëherë do të përfitonim 
diagramin e mëposhtëm: 

Për të konkretizuar këtë diagramë, i referohemi Qarkut të Beratit. Ky qark përfshin 
rrethin e Beratit, Kuçovës dhe Skraparit. Rrethi i Beratit përbehet nga 2 bashki 
(Bashkia Berat dhe Ura Vajgurore) dhe 10 komuna (Komuna Cukalat, Kutalli, Lumas, 
Otllak, Poshnjë, Roshnik, Sinjë, Tërpan, Velabisht, Vërtop). Bashkia Ura Vajgurore 
ka nën administrimin e saj qytetin e Urës Vajgurore dhe fshatrat Bistrovë, Guri i 
Bardhë, Konisbaltë, Pashalli, Vokopolë, Skrevan. Një ndër 10 komunat e qarkut 
Berat, Cuklat përbehet nga disa fshatra ndër të cilat përmendim: fshatin Çet, 
Allambrez, Roskovec, etj. 

 
 
 

5. Cilat janë organet vendimmarrëse të njësive bazë të pushtetit 
vendor dhe si zgjidhen ato? 

 
Në çdo njësi të pushtetit vendor krijohen organe përfaqësuese dhe ekzekutive4. Kështu 
organi përfaqësues për secilën nga njësitë bazë të pushtetit vendor është Këshilli. Këto 
struktura dalin nga zgjedhjet për organet e pushtetit vendor që organizohen një herë në 
4 vjet, përmes një votimi të përgjithshëm, të drejtpërdrejtë dhe të fshehtë nga populli5. 
Numri i anëtarëve të Këshillit përcaktohet në varësi të numrit të popullsisë së njësisë 
                                                            
4 Kushtetuta e Republikës së Shqipërisë, Neni 109 dhe Ligji Organik, Neni 6. 
5 Ibid., pika 1. 



14

Për të konkretizuar këtë diagramë, i referohemi Qarkut të 
Beratit. Ky qark përfshin rrethin e Beratit, Kuçovës dhe 
Skraparit. Rrethi i Beratit përbehet nga 2 bashki (Bashkia Berat 
dhe Ura Vajgurore) dhe 10 komuna (Komuna Cukalat, Kutalli, 
Lumas, Otllak, Poshnjë, Roshnik, Sinjë, Tërpan, Velabisht, 
Vërtop). Bashkia Ura Vajgurore ka nën administrimin e saj 
qytetin e Urës Vajgurore dhe fshatrat Bistrovë, Guri i 
Bardhë, Konisbaltë, Pashalli, Vokopolë, Skrevan. Një ndër 
10 komunat e qarkut Berat, Cuklat përbehet nga disa fshatra 
ndër të cilat përmendim: fshatin Çet, Allambrez, Roskovec, etj.

4. Cilat janë organet vendim-marrëse të njësive 
bazë të pushtetit vendor dhe si zgjidhen ato?

Në çdo njësi të pushtetit vendor krijohen organe përfaqësuese 
dhe ekzekutive4. Kështu organi përfaqësues për secilën nga njësitë 
bazë të pushtetit vendor është Këshilli. Këto struktura dalin 
nga zgjedhjet për organet e pushtetit vendor që organizohen 
një herë në 4 vjet, përmes një votimi të përgjithshëm, të 
drejtpërdrejtë dhe të fshehtë nga populli5. Numri i anëtarëve 
të Këshillit përcaktohet në varësi të numrit të popullsisë 
së njësisë përkatëse. Në krye të çdo Këshilli emërohet një 
Kryetar i cili zgjidhet nga vetë radhët e anëtarëve të Këshillit. 

Duke iu referuar përgjegjësive që Ligji u ka atribuuar 
Këshillave Vendorë del qartësisht në pah funksioni i tyre 
si organe vendim-marrëse, politik-bërës dhe mbikëqyrëse. 

4 Kushtetuta e Republikës së Shqipërisë, Neni 109 dhe Ligji 
Organik, Neni 6.

5 Ibid., pika 1.

Themi vendim-marrëse pasi Këshilli ka të drejtë të marrë 
vendime që lidhen me ofrimin e shërbimeve, vendosjen e 
taksave, ndërtimin e një lulishteje, etj, vendime drejtpërdrejtë 
të lidhura këto me mirëqenien dhe mirëfunksionimin e 
komunitetit. Ky funksion realizohet përmes miratimit të 
akteve të ndryshme ligjore që lidhen me drejtimin ekonomik, 
social dhe politik të pushtetit vendor. Si organ politik-bërës, 
Këshilli është përgjegjës për hartimin e politikave vendore. 
Ai ka të drejtë  të vendosë nivelin e taksave dhe tarifave, të 
hartojë politika fiskale katër vjeçare, të përcaktojë standardin 
e shërbimeve, të ngrejë struktura për pjesëmarrjen e publikut 
në vendim-marrje dhe të hartojë strategji zhvillimi, etj. 
Ndërkohë që përgjegjësia e Këshillit për të monitoruar 
zbatimin e vendimeve dhe politikave të Këshillit nga ana e 
kryetarit të njësisë së qeverisjes vendore përbën funksionin 
mbikëqyrës të Këshillit Vendor.

Krahas organeve përfaqësuese, njësitë e pushtetit vendor 
krijojnë edhe organe ekzekutive. Në rolin e organit ekzekutiv 
është Kryetari, i cili zgjidhet një herë në 4 vjet. Funksioni i 
tij është përkthimi në praktikë i politikave dhe vendimeve që 
merren nga Këshilli. Të drejtën për tu zgjedhur në organet 
përfaqësuese dhe ekzekutive të njësive bazë të pushtetit 
vendor e kanë vetëm shtetasit me banim të përhershëm në 
territorin e njësive vendore përkatëse6. Kjo nënkupton që 
organet përfaqësuese ashtu sikurse edhe ato ekzekutive dalin 
nga vetë komuniteti i njësisë vendore përkatëse, dhe për këtë 
arsye ato ruajnë lidhjen e përhershme me të.  

6  Kushtetuta e Republikës së Shqipërisë, Neni 109, pika 3.

Kryetari i Komunës ose Bashkisë raporton para Këshillit 
për gjendjen ekonomiko-financiare si dhe për probleme 
të tjera që kanë të bëjnë me funksionet e komunës ose të 
bashkisë të paktën një herë në 6 muaj ose më shpesh, sa herë 
kërkohet nga Këshilli. Ai ka të drejtën e zbatimit të akteve të 
Këshillit si dhe ushtrimin e të gjitha të drejtave, detyrimeve 
që i janë ngarkuar komunës ose bashkisë me ligj. Gjithashtu, 
Kryetari gjatë ushtrimit të funksionit të tij ka të drejtën e 
rikthimit për rishqyrtim në Këshill jo më shumë se një herë 
të vendimeve, kur vëren se ato cënojnë interesat e bashkësisë.  

5. Cilat janë organet vendim-marrëse të Qarkut 
dhe si zgjidhen ato? 

Qarku është njësi administrative e përbërë nga komuna 
dhe bashki. Në rastin e qarkut ashtu sikurse edhe për njësitë 
bazë të qeverisjes vendore organi përfaqësues është Këshilli, që 
zgjidhet një herë në katër vjet. Këshilli i Qarkut përbëhet 
nga kryetarët e komunave dhe bashkive që e përbëjnë atë 
qark, të dalë proporcionalisht nga zgjedhjet vendore si dhe 
përfaqësues të tjerë nga këto njësi. Delegimi i anëtarëve 
të komunave dhe bashkive në Këshillin e Qarkut bëhet 
gjithmonë në përpjesëtim me popullsinë e tyre. Por në çdo 
rast ato delegojnë së paku një anëtar7. 

Për sa i përket organit ekzekutiv në dallim nga komunat dhe 

7  Kushtetuta e Republikës së Shqipërisë, Neni 110, pika 3.



17

bashkitë ku ekzekutivi është Kryetari, në rastin e qarkut 
funksionet ekzekutive realizohen krahas Kryetarit edhe nga 
Kryesia e Këshillit të Qarkut. Kryetari i Këshillit të Qarkut, 
përfaqëson njësinë vendore në marrëdhënie me organet e 
pushtetit qendror, me organet e njësive të tjera të pushtetit 
vendor, si dhe me persona fizikë dhe juridikë vendas ose të 
huaj. 

Kryesia e Këshillit të Qarkut përbëhet nga Kryetari, 
zëvendëskryetari dhe nga 5 deri në 9 anëtarë të tjerë. Kryetari 
dhe zëvendëskryetari zgjidhen dhe shkarkohen me shumicën 
e votave të anëtarëve të pranishëm në mbledhje. 

Kështu Kryesia e Këshillit të Qarkut duhet të raportojë 
në Këshill për gjendjen ekonomiko-financiare të paktën çdo 
6 muaj ose më shpesh, sa herë kur kjo kërkohet nga këshilli 
për probleme që kanë të bëjnë me funksionet e qarkut. 
Në ushtrimin e kompetencave të saj, Kryesia e Këshillit të 
Qarkut nxjerr vendime, të cilat pasi miratohen nga shumica e 
anëtarëve të pranishëm marrin fuqi detyruese për tu zbatuar. 
Për të sjellë një shembull konkret mund ti referohemi 
vendimeve që ka marrë Kryesia e Këshillit të Qarkut 
Shkodër gjatë dy viteve të fundit. Disa nga këto vendime 
janë: miratimi i përdorimit të Fondit Rezervë të vitit 2010 për 
rast emergjence; miratimi i buxhetin të Këshillit të Qarkut 
Shkodër për 2011 dhe mënyrën e përdorimit të tyre; miratim 
kërkese për propozim për dhënie titulli Urdhri Naim Frashëri 
i Artë shkollës kombëtare artistike Preng Jakova, etj.

6. Cilat janë të drejtat e njësive të qeverisjes 
vendore?

Njësitë e qeverisjes vendore gëzojnë këto të drejta:

I. Të drejtën e qeverisjes e cila nënkupton të drejtën 
për të marrë ato masa që gjykohen të nevojshme 
për kryerjen e funksioneve dhe ushtrimin e 
kompetencave. Duke qenë se njësitë e qeverisjes 
vendore kanë buxhet të pavarur8 ato kanë të drejtë të 
krijojnë njësi ekonomike dhe institucione në varësinë 
të tyre që do të menaxhojnë buxhetin në përputhje 
me nevojat e njësive përkatëse. 

II. Të drejtën e pronësisë, e cila nënkupton të drejtën 
për të përfituar nëpërmjet shpronësimeve për interes 
publik, shitur dhe për të dhënë në përdorim pronën 
e paluajtshme ose të luajtshme të njësive të pushtetit 
vendor. 

III. Të drejtën e mbledhjes së të ardhurave dhe 
bërjes së shpenzimeve, e cila i atribuon njësive të 
qeverisjes vendore mundësinë e hartimit, miratimit 
dhe zbatimit të buxhetit të tyre. Si njësi autonome 
qeverisëse, ato kanë të drejtë të vendosin taksa dhe 
tarifa për shërbimet që ofrojnë në përputhje me 
legjislacionin në fuqi si dhe interesat e bashkësisë. 

8  Kushtetuta e Republikës së Shqipërisë, Neni 111, pika 2.

IV. Të drejtën e kryerjes së veprimtarive ekonomike 
që nuk bien ndesh me orientimet themelore të 
politikave ekonomike të shtetit, por që kanë interes 
përmbushjen e funksioneve publike në interes të 
bashkësisë që përfaqësojnë. 

V.  Të drejtën e bashkëpunimit dhe organizimit. E 
drejta e bashkëpunimit njihet jo vetëm mes njësive të 
pushtetit vendor brenda territorit të Shqipërisë por 
edhe midis njësive të pushtetit vendor të Shqipërisë 
dhe atyre të vendeve të tjera, me qëllim përfaqësimin 
në organizata ndërkombëtare të pushteteve vendore. 
Shembull i gjallë i organizimit të njësive të pushtetit 
vendor është Shoqata e Bashkive dhe ajo e Komunave 
të Shqipërisë. 

VI. Të drejtën e personit juridik e cila nënkupton të 
drejtën e lidhjes së kontratës; krijimit të personave 
të tjerë juridikë; ngritjes së padisë civile; mbajtjes 
së llogarive; si dhe të drejta të tjera për ushtrimin e 
funksioneve në bazë dhe në zbatim të ligjeve dhe 
akteve nënligjore.

Krahas këtyre të drejtave të përcaktuara, njësitë e pushtetit 
vendor gëzojnë edhe një sërë të drejtash të tjera, ndër të 
cilat bëjnë pjesë: dhënia e titujve të nderit dhe stimujve; si 
dhe vendosja e emërtimeve të territoreve, objekteve dhe 
institucioneve nën juridiksionin e tyre. 

7. Cilat janë funksionet e komunave dhe 
bashkive?

Bashkitë dhe komunat ushtrojnë tri funksione:

I. Funksione të veta janë funksionet që me ligj i janë dhënë 
njësive të qeverisjes vendore, për realizimin e të cilave 
ajo është përgjegjëse, si dhe ka lirinë dhe autoritetin 
të marrë vendime e të përdorë mjete për realizimin e 
tyre. 

 Në përmbushjen të këtyre funksioneve bashkitë dhe 
komunat ushtrojnë kompetenca në fushën e:

1. Infrastrukturës dhe të shërbimeve publike që 
lidhen me furnizimin me ujë të pijshëm; ndërtimin 
dhe mirëmbajtjen e rrugëve, trotuareve dhe shesheve 
publike; ndriçimin e mjediseve publike; administrimin 
e parqeve, lulishteve dhe zonave të gjelbëruara 
publike; grumbullimin, largimin dhe përpunimin e 
mbetjeve, etj. 

2. Shërbimeve me karakter social, kulturor e 
sportiv që konsistojnë kryesisht në shërbimin social 
dhe administrimin e institucioneve që e ofrojnë këtë 
shërbim; ruajtjen dhe zhvillimin e vlerave kulturore 
dhe historike vendore, organizimin e veprimtarive 
sportive, çlodhëse e argëtuese, etj.

3. Zhvillimit ekonomik vendor përmes përgatitjes së 
programeve të zhvillimit ekonomik vendor; krijimit 
dhe funksionimit të tregjeve publike, zhvillimit të 
biznesit të vogël, etj. 

4. Rendit dhe mbrojtjes civile përmes ruajtjes së rendit 
publik dhe parandalimin e shkeljeve administrative 
dhe garantimin e zbatimit të akteve të komunës ose 
bashkisë si dhe mbrojtjes civile.

II. Funksione të përbashkëta janë funksione për të cilat 
përgjegjësia ndahet mes njësive të qeverisjes vendore 
dhe pushtetit qendror. Secila prej tyre ka kompetenca 
të ndara të cilat i ushtrojnë në mënyrë autonome. 
Komuna dhe bashkia kryejnë funksione të përbashkëta 
për: arsimin parashkollor dhe parauniversitar; sistemin 
e shërbimit parësor shëndetësor dhe mbrojtjen e 
shëndetit publik; mbrojtjen e mjedisit; rendin publik 
dhe mbrojtjen civile etj. 

III. Funksione të deleguara, të cilat kryesisht janë funksione 
të pushtetit qendror ose të institucioneve të tjera 
qendrore por që me ligj ose me marrëveshje i 
kalohen për realizim njësive të qeverisjes vendore. 
Realizimi i tyre nga njësitë e pushtetit vendor 
bëhet në mënyrën dhe masën e përcaktuar nga 
pushteti qendror dhe institucione të tjera qendrore. 
Një bashkie mund t’i delegohen funksione dhe 
kompetenca të tjera që nuk janë të detyrueshme, mbi 
bazën e një marrëveshjeje midis saj dhe institucionit 
qendror përgjegjës me ligj për këtë funksion ose 

kompetencë. Në çdo rast institucionet qendrore u 
garantojnë njësive të qeverisjes vendore mbështetjen 
e nevojshme financiare për ushtrimin e funksioneve 
dhe kompetencave të deleguara.

8. Marrdhëniet midis pushtetit vendor dhe atij 
qendror 

Qeverisja vendore është hallka (pas pushtetit qendror) e 
zinxhirit qeverisës në një shoqëri demokratike. Së bashku me 
pushtetin qendror, ato krijojnë kuadrin e plotë institucional 
të qeverisjes dhe të funksionimit politik, social dhe ekonomik 
të një shoqërie. Ligji Organik specifikon jo vetëm parimet 
bazë të funksionimit të organeve të pushtetit vendor, por 
përcakton edhe raportet midis tyre dhe qeverisjes qendrore. 
Duke iu referuar këtij ligji marrëdhënia e bashkëpunimit 
të këtyre dy hallkave të pushtetit, bazohet në parimin e 
bashkëpunimit për zgjidhjen e problemeve të përbashkëta 
dhe të subsidiaritetit9. Bashkëpunimi dhe bashkërendimi në 
funksion të përmbushjes së kompetencave në një nivel sa më 
pranë qytetarëve duke siguruar kështu mirëqenien e tyre është 
në thelb të ndërveprimit midis organeve të dy pushteteve. 

Në fakt të dyja nivelet e qeverisjes kanë sfera veprimi të 
përcaktuara nga ligji dhe të pavarura nga njëra-tjetra. 

9 Parimi i subsidiaritetit nënkupton aftësinë e kryerjes së funksioneve 
dhe përmbushjes së kompetencave në një nivel sa më pranë 
shtetasve.

Megjithatë kufiri ndarës midis kompetencave të njërit pushtet 
nga tjetri jo rrallë herë është shndërruar në objekt diskutimi. 
Hallka ndërlidhëse midis këtyre dy pushteteve është 
Prefekti. Ky i fundit në bazë të legjislacionit ka përgjegjësi 
për bashkërendimin dhe koordinimin e bashkëpunimin midis 
organeve të pushteti vendor dhe atij qendror. Kjo për faktin 
se Prefekti emërohet nga Këshilli i Ministrave dhe në bazë të 
ligjit “Për prefektin”, ai është përfaqësues i Qeverisë në çdo 
qark të territorit të Shqipërisë. Pozita, misioni dhe përgjegjësitë 
institucionale të Prefektit rregullohen në bazë të Ligjit për 
Prefektin10. Një ndër kompetencat kryesore të Prefektit është 
kontrolli i realizimit të funksioneve dhe të përgjegjësive të 
deleguara nga pushteti qendror dhe përdorimin e fondeve të 
parashikuara për to. 

Duke qenë në rolin e përfaqësuesit por njëkohësisht edhe të 
të deleguarit të Qeverisë në pushtetin vendor për sa kohë që ai 
është përgjegjës për mbikëqyrjen dhe kontrollin e veprimtarisë 
së tyre nën optikën e pushtetit qendror, Prefekti është i vetmi 
institucion administrativ që verifikon ligjshmërinë e akteve të 
miratuara nga organet e qeverisjes vendore në komuna, bashki 
e qark11. Procedura e miratimit nga Këshilli Bashkiak e deri 
tek Prefekti kalon në disa hapa. Fillimisht aktet miratohen në 
Këshill nga shumica e anëtarëve. Njësitë e qeverisjes vendore 
janë të detyruara të depozitojnë tek Prefekti të gjitha aktet e 
miratuara prej tyre brenda 7 ditëve nga dita e shpalljes. Më 
pas, është Prefekti të cilit i duhet të shprehet për ligjshmërinë 

10  Ligji Nr. 8927, datë 25.7.2002.
11  Ligji për Prefektin, Neni 6, pika d.

e akteve, 10 ditë nga dita që akti i është depozituar këtij 
institucioni. Kjo e drejtë i jep Prefektit mundësinë që kur ai 
vëren mospërputhshmëri ligjore, ta kthejë mbrapsht aktin tek 
njësitë e qeverisjes vendore, të cilat bëjnë reflektimet e tyre 
dhe ia dërgojnë sërish Prefektit. Kur ky i fundit vëren sërish 
mungesë përputhshmërie ligjore, ai i drejtohet gjykatës për të 
kërkuar pavlefshmërinë e këtij akti.  

Ka pasur jo pak situata kur Prefekti dhe Këshilli Bashkiak 
nuk kanë qenë në të njëjtën linjë mendimi, gjë e cila ka sjellë 
përplasje midis dy institucioneve. Rastet më të shpeshta kanë të 
bëjnë kryesisht me kthimin për rishqyrtim nga Prefekti i projekt-
buxhetit. Megjithatë, ka edhe shembuj të tjerë me karakter 
social si psh: rasti kur Prefekti i Durrësit nuk ka firmosur dhe 
ka rikthyer listën e 48 familjeve të pastreha, që do të përfitonin 
strehim në banesat e ndërtuara nga Enti Kombëtar i Banesave. 
Vendimi i tij është bërë nën arsyetimin se Këshilli Bashkiak gjatë 
vendimit të marrë nuk ka zbatuar procedurat ligjore dhe si e tillë 
lista duhej rishikuar.

Duke iu referuar rolit të Prefektit si mbikëqyrës dhe bashkëre-
ndues i veprimtarisë së institucioneve qendrore në nivel 
vendor, si dhe të këtyre me organet e qeverisjes vendore në 
komuna, bashki e qark, por edhe marrëdhënieve që Prefekti 
ka me administratën e shtetit dhe organet e qeverisjes 
vendore, duket sikur Prefekti ka një rol kyç në sigurimin e 
mbarëvajtjes së ndër-veprimit institucional në shërbim të 
komuniteteve lokale. Në realizimin e funksionit të tij, Prefekti 
nxjerr urdhra dhe udhëzime të detyrueshme për zbatim, që 
janë në përputhje me misionin e tij, si instrumente përmes së 
cilave ai siguron vendim-marrjen.  

9. Transparenca dhe Marrëdhëniet me 
Publikun 

Pushteti vendor është konceptuar si qeverisje në funksion 
dhe sa më pranë komunitetit. Ndaj, duke u bazuar në këtë 
filozofi, pushteti vendor i kushton një vëmendje të veçantë 
dhe parësore marrëdhënies me publikun. Për këtë qëllim 
pranë njësive të qeverisjes vendore në nivel bashkie janë krijuar 
Zyrat e Informimit dhe Marrëdhënieve me Publikun. Kjo zyrë ka 
për detyrë të grumbullojë informacion për ankesat, kërkesat 
dhe vërejtjet e qytetarëve dhe t’ia përcjellin ato drejtorive 
përkatëse. Këto zyra funksionojnë në bazë të respektimit të 
ligjit “Për të Drejtën e Informimit për Dokumentet Zyrtare”, 
sipas të cilit çdo qytetar ka të drejtën të kërkojë informacion 
për dokumente zyrtare që kanë të bëjnë me veprimtarinë e 
organeve shtetërore dhe personave që ushtrojnë funksione 
shtetërore.

Kështu, çdo qytetar i cili vëren se mënyra e menaxhimit të 
politikave vendore nuk është efiçente, se shërbimet që ofrohen 
duhen përmirësuar, apo kërkon një zgjidhje për probleme 
specifike, duhet të paraqitet në Zyrën e Informimit dhe 
Marrëdhënieve me Publikun, dhe të plotësojë një formular i 
cili i vihet në dispozicion nga punonjësit e kësaj zyre. Qëllimi 
i Zyrave të Informimit dhe Marrëdhënieve me Publikun 
është që përmes kësaj korrespondencë të krijohen urat e 
komunikimit mes qytetarëve dhe autoriteteve përgjegjëse 

në strukturat e Bashkisë në funksion të përmirësimit të 
shërbimeve. Personeli i këtyre zyrave ka përgjegjësinë për të 
informuar qytetarët lidhur me afatin e dhënies së përgjigjes 
për ankesat apo shqetësimet e adresuara prej tyre. Sipas ligjit12 
afati për dhënien e përgjigjes në rastet kur kërkesa është 
pranuar si e plotë, është deri në 40 ditë nga dita e depozitimit 
të saj, në përjashtim të rasteve kur ligji e parashikon ndryshe. 
Këto zyra janë të hapura për publikun dhe median gjatë orarit 
zyrtar të funksionimit të administratës së Bashkisë. 

Një formë interaktive, efikase dhe e shpejtë informimi është 
përmes faqeve të internetit që bashkitë kanë. Aktualisht, në 
Shqipëri numërohen 65 bashki, nga të cilat vetëm 2813 prej 
tyre kanë një faqe interneti, ku pasqyrojnë informacione 
që lidhen drejtpërdrejtë me komunitetin. Por edhe në 28 
bashkitë të cilat kanë një faqe interneti ku transparenca e 
vendim-marrjes dhe e informimit të komunitetit mbetet e 
kufizuar. Vetëm në disa prej tyre mund të gjesh informacion 
për mbledhjet e Këshillit Bashkiak (ditën kur do të zhvillohet 
mbledhja, dhe çështjet për të cilat do të diskutohet) për të 
mos përmendur zbardhjen e diskutimeve apo vendimeve që 
Këshilli Bashkiak aprovon. 

Praktikisht mbledhja e Këshillit Bashkiak zhvillohen jo më 
pak se 1 herë në muaj sipas përcaktimit që bën vetë Këshilli 
dhe quhen të vlefshme kur në të marrin pjesë të paktën 
mbi 50% e numrit të përgjithshëm të anëtarëve të Këshillit. 

12 Ligji Nr. 8503, datë 30.06.1999 “Për të drejtën e Informimit mbi 
dokumentet zyrtare”, Neni 11.

13 Për listën e plotë të Bashkive që disponojnë sit interneti,
 shih Aneks I. 

Mbledhjet e Këshillit janë të hapura për publikun dhe çdo 
qytetar lejohet të ndjekë këto mbledhje, në përputhje me 
rregulloren e vetë Këshillit. 

Publiku njoftohet për mbledhjet e Këshillit nga Sekretari i 
Këshillit, dhe në mungesë të tij nga Kryetari apo Z/kryetari. 
Njoftimi përmban datën, vendin, orën dhe rendin e ditës 
së mbledhjes. Sekretari njofton të gjithë ato persona apo 
organizata të cilat kanë paraqitur kërkesë për të marrë njoftim 
të rregullt për çdo mbledhje të Këshillit të Bashkisë. Njoftimi 
për publikun i mbledhjes bëhet përmes14: 

•	 medias vendore; 
•	 botimit në gazetën Bashkiake; 
•	 shpalljes në hollin e Bashkisë/ zyrën e informacionit;
•	 me postë; 
•	 telefon. 

Mënyra e njoftimit përcaktohet në varësi të kërkesave të bëra 
nga vetë individët apo organizatat.

Por pavarësisht se publikimi i mbledhjeve dhe njoftimi i 
personave të interesuar për mbledhjet e Këshillit janë të 
përcaktuara në ligj vihet re se jo gjithmonë këto respektohen. 
Nga vlerësimi në terren, realizuar në tre qytetet kryesore 
të Shqipërisë, Tiranë, Vlorë dhe Shkodër, evidentohet se 
çështjet e komunikimit dhe transparencës në marrëdhëniet 
me publikun janë problematika kryesore që cenojnë 
funksionimin efiçent dhe sa më pranë nevojave të publikut. 

14 Libri “Model i Statutit të Bashkisë” përgatitur për Shoqatën e 
Bashkive të Shqipërisë, Prill 2004.

10. Niveli i përfshirjes së publikut në vendim-
marrjen lokale

Gjatë periudhës Janar – Shkurt 2011, EMA ka ndërmarrë 
një sërë intervistash me punonjës të administratës lokale në 
qytetin e Tiranës, Vlorës, Shkodrës për të vlerësuar nivelin e 
përfshirjes në vendim-marrjen lokale të publikut e kryesisht 
të të rinjve. Krahas intervistave, ky proces ka konsistuar 
edhe në hulumtimin e  dokumenteve kryesore ligjore si dhe 
instrumenteve të tjera të tilla si faqet e internetit të bashkive 
përkatëse për të grumbulluar fakte dhe të dhëna konkrete. 
Përzgjedhja e këtyre tre qyteteve është bazuar në faktin se 
ato janë tre qendra të rëndësishme universitare të cilat kanë 
edhe fluksin më të madh të studentëve në Shqipëri. Ashtu 
sikurse ato janë qendra te rëndësishme ekonomike, sociale 
dhe politike në rajonet të cilave u përkasin. 

Në secilën prej raporteve të vlerësimit evidentohet se ka 
hapësira ligjore ashtu dhe institucionale që garantojnë 
parimisht pjesëmarrjen e publikut. Të tilla struktura 
përmendim Departamentin e Kulturës dhe Arsimit (Bashkia 
Shkodër), Drejtoria e Turizmit dhe Program–Zhvillimit 
(Bashkia Vlorë), bordet qytetare; Sektorin e Opinionit të 
Publikut; Sektorin e Informimit, Kulturës, Rinisë dhe Sportit; 
Zyra e Koordinimit me Njësitë Bashkiake si dhe Komisionet 
Qytetare15 (Bashkia e Tiranës). Pa harruar edhe Zyrën e 

15 Shih organigramën e Bashkisë së Tiranës, http://www.tirana.gov.al. 

Marrëdhënieve me Publikun, misioni i të cilës është të jetë sa 
më pranë nevojave të qytetarëve. Janë këto struktura  të cilat 
shërbejnë si hallkë ndërlidhëse midis publikut dhe të rinjve 
në veçanti nga njëra anë dhe pushtetit vendor nga ana tjetër. 

Por, pavarësisht ekzistencës së këtyre strukturave, praktikisht 
pjesëmarrja e të rinjve është në nivele të ulëta. Kjo për shkaqe 
të cilat lidhen me mentalitetin e të rinjve si dhe kulturën e 
punës që mbizotëron në institucionet shtetërore. Në fakt 
ajo që sot lehtësisht mund të evidentohet tek një pjesë e 
konsiderueshme e të rinjve është pasiviteti dhe niveli i ulët i 
interesit ndaj punës së institucioneve të pushtetit vendor. Jo 
vetëm mes të rinjve por përgjithësisht në shoqëri, mungon 
kultura e pjesëmarrjes e trashëguar ndër breza. Të rinjtë mbeten 
pak të ndërgjegjshëm për të drejtën për tu informuar16 dhe si 
pasojë janë edhe më pak të informuar mbi hapësirat ligjore 
dhe institucionale përmes të cilave ato mund të ushtrojnë të 
drejtën e pjesëmarrjes në vendim-marrje17. Në Shkodër duket 
se të rinjtë nuk janë të mirë-organizuar në grupe/shoqata në 
gjendje për të vendosur një dialog dhe bashkëpunimin me 
bashkinë, çka do të çonte drejt një komunikimi më të mirë 
të nevojave të tyre dhe si pasojë edhe të një pjesëmarrjeje 
aktive në vendim-marrje. Situata në Tiranë paraqitet disi më 
ndryshe pasi aty veprojnë disa organizata rinore që janë aktive 
ndonëse problem mbetet mungesa e një komunikimi eficent, 
transparent dhe të vazhdueshëm me bashkinë. 

16 Intervistë me Gjegj Kurti, përgjegjës për marrëdhëniet me 
publikun pranë Bashkisë Shkodër.

17 Intervistë me Agron Gjipalin, Sekretarin e Këshillit Bashkiak, 
Bashkia Vlorë.

Megjithatë ka pasur edhe shembuj të cilët mund të 
konsiderohen të suksesshëm. Si një rasti i tillë mund t’i 
referohemi nënshkrimit të një memorandumi bashkëpunimi 
midis Njësisë bashkiake Nr. 10 dhe Parlamentit Rinor, i cili 
mendohet të shtrihet edhe tek njësitë e tjera. Nënshkrimi 
i këtij memorandumi kishte si qëllim pjesëmarrjen aktive 
të të rinjve në përpunimin e politikave dhe në vendim-
marrjen vendore me synim rritjen e përfaqësimit të të rinjve 
në pushtetin vendor. Madje kjo njësi bashkiake ka krijuar 
edhe një strukturë të veçantë “Këshilli Bashkiak Rinor”,me 
karakter konsultativ. Këshilli ka ndërmarrë nisma kryesisht 
me karakter social që kanë pasur impakt në komunitet. 
Gjithashtu, Këshilli ka hartuar edhe një propozim i cili është 
depozituar në Bashkinë e Tiranës, në të cilin kërkohet që një 
zë i rëndësishëm në buxhetin e 2011 të jenë edhe të rinjtë, duke 
propozuar një rritje të fondeve që u dedikohen atyre18. Por, 
pavarësisht këtyre iniciativave, Këshilli Bashkiak Rinor është 
ende në fazën e ravijëzimit të profilit dhe të konsolidimit të 
funksioneve të tij. Ndaj, suksesi i kësaj iniciative do të shihet 
në një periudhë afatgjatë, në bazë të qëndrueshmërisë dhe 
funksionalitetit që do te ketë ky memorandum në përmbushje 
të qëllimit për të cilën është realizuar. Si ky rast ka edhe të 
tjerë, por ajo që vlen të theksohet për të tre bashkitë është 
se struktura apo nisma të tilla në pjesën më të madhe janë 
ngritur mbi baza ad hoc dhe ato janë sporadike, gjë e cila 
nuk mundëson vazhdimësinë dhe krijimin e një tradite apo 
kulture pjesëmarrëse të qëndrueshme. 

18 Intervistë me Denis Zavallani, pjesë e grupit iniciator të krijimit të 
Këshillit Bashkiak Rinor të njësisë nr.10.

Krahas iniciativave në nivel vendor, duhet përmendur se 
ekziston një vullnet edhe në nivel qendror për përfshirjen e të 
rinjve në jetën publike të vendit e sidomos angazhimin e tyre 
në proceset vendim-marrëse. Në funksion të këtij qëllimi është 
hartuar edhe Strategjia Kombëtare e Rinisë 2007 – 2013 si dhe 
Plani i saj i Veprimit. Në këtë strategji materializohet vizioni i 
qeverisë mbi rolin, potencialin dhe forcën që gjeneratat e reja 
mund t’i japin zhvillimeve demokratike në vend. Ndonëse ky 
është një hap pozitiv që dëshmon rëndësinë që u kushtohet të 
rinjve në plan kombëtar, respektimi dhe zbatimi i strategjisë 
në nivel vendor lë shumë për të dëshiruar.

Një rol shumë të rëndësishëm në drejtim të inkurajimit të 
pjesëmarrjes së të rinjve në vendim marrjen lokale e kanë vetë 
strukturat e pushtetit vendor. Komunikimi eficent mbetet 
çelësi i rritjes së pjesëmarrjes në vendim-marrje. Konkretisht, 
edhe pse sipas rregullores, mbledhjet e Këshillit Bashkiak janë 
të hapura për publikun, njoftimi i tyre në mediat lokale po 
bëhet gjithmonë e më pak, kjo për arsye financiare. Një tjetër 
mënyrë komunikimi është edhe përmes faqeve të internetit të 
bashkisë dhe përditësimi i  tyre vazhdimisht me informacione 
te reja. Fatkeqësisht në të tre bashkitë e vëzhguara, faqet e 
internetit mbeten një problem kryesor lidhur me informimin 
e publikut e kryesisht të të rinjve si përdoruesit më të mëdhenj 
të këtij instrumenti. Bashkia e Tiranës duket se ka faqen më 
të përditësuar të internetit në krahasim me dy bashkitë e tjera, 
duke ofruar një shumëllojshmëri informacioni për publikun. 

Duke parë situatën, duhet të jetë vetë institucioni i Bashkisë, 
i ndihmuar edhe nga shkolla, që të bëjë më shumë për t’i 

edukuar të rinjtë mbi rëndësinë për tu informuar mbi 
zhvillimet e politikave në nivel lokal. Kjo do të implikonte një 
vullnet nga ana e vetë institucionit për të rritur transparencën 
dhe llogaridhënien ndaj publikut, duke luftuar kështu kulturën 
e indiferencës. Një kontribut të rëndësishëm në këtë drejtim 
duhet të ofrojnë edhe institucionet arsimore për t’i edukuar 
të rinjtë dhe nxitur interesimin e tyre për qeverisjen vendore 
në përgjithësi. Gjithashtu, nuk mund të anashkalohet roli i 
organizatave/shoqatave rinore në edukimin dhe sensibilizimin 
e të rinjve me vlerat dhe parimet e demokracisë pjesëmarrëse.

Si përfundim, siç rezulton edhe nga analiza e mësipërme, 
përfshirja e të rinjve në veprimtarinë e tre bashkive në 
fokus të kësaj analize lë për të dëshiruar në shumë aspekte. 
Ndaj, për një përmirësim të mundshëm të situatës, ne do të 
rekomandonim disa hapa konkretë për tu ndërmarrë nga ana 
e një sërë aktorëve, dhe më konkretisht:

Nga ana e bashkisë do të ishte i nevojshëm krijimi i një 
vizion sa më real dhe një strategjie komunikimi më eficente 
në marrëdhëniet me publikun. Është e nevojshme që kjo 
strategji të jetë e zbërthyer në një plan konkret veprimi ku 
të parashikohet pjesëmarrja e të rinjve jo vetëm në hartimin, 
por edhe zbatimin e saj.

•	 Nevojitet rritje e transparencës në procesin e 
komunikimit me publikun duke rikthyer besueshmërinë 
tek institucionet;

•	 Është e domosdoshme vendosja e sistemit të 
internetit në të gjitha bashkitë, i cili do të garantojë 

një komunikim më të mirë dhe real në kohë brenda 
njësive të vetë bashkisë, për një shërbim më të mirë 
ndaj publikut; 

•	 Faqja e internetit duhet të përditësohet rregullisht me 
informacione mbi buxhetin, planin vjetor, aktivitetet 
e departamenteve, projektet e ndryshme si dhe 
mbledhjet e Këshillit Bashkiak apo konsultimet e 
ndryshme si dhe axhendën e tyre.

•	 Bashkia duhet të ndërtojë një bazë të dhënash me 
kontaktet e institucioneve arsimore, shoqatave 
rinore, medias si dhe vetë të rinjve të cilët i drejtohet 
drejtpërdrejtë Bashkisë për të marrë informacion. 
Krijimi i një baze të dhënash do të mundësojë një 
komunikim më të mirë dhe mbi baza institucionale 
të bashkisë me publikun. Gjithashtu do të vendosë 
ura bashkëpunimi dhe partneriteti me aktorë të 
ndryshëm që kanë në fokus të tyre të rinjtë dhe rritjen 
e pjesëmarrjes së tyre në proceset vendim-marrëse. 

•	 Nevojitet gjithashtu rritje e vizibilitetit të aksioneve të 
ndërmarra përmes të gjitha kanaleve  të komunikimit 
si spotet televizive, kontaktet e drejtpërdrejta me 
grupet e interesit, publicitetin në media e shkruar dhe 
atë vizive, etj. 

Nga ana e aktorëve të tjerë të tillë institucionet arsimore, 
organizatat rinore dhe mediat kërkohet më shumë 
vëmendje për të nxitur pjesëmarrjen e të rinjve si një element 
kyç i demokracisë në nivel vendor. Më konkretisht:

•	 Institucionet arsimore duhet të angazhohen në 
edukimin e të rinjve mbi funksionet e bashkisë, duke 
bashkëpunuar njëkohësisht me këtë institucion për të 
bërë të mundur njohjen praktike me të (p.sh. vizita në 
bashki, trajnime nga funksionarët e saj në universitete, 
etj.)

•	 Organizatat rinore dhe ato jo-fitimprurëse duhet 
të intensifikojnë iniciativat për edukimin e të rinjve 
mbi rolin e bashkisë dhe rëndësinë e përfshirjes 
së qytetarëve nëpërmjet organizimit konstant të 
trajnimeve, konkurseve, dhe programeve të praktikës, 
etj. 

•	 Nevojitet më shumë angazhim nga vetë të rinjtë dhe 
organizatat përfaqësuese të këtij komuniteti të cilat 
duhet të lobojnë në kuadër të forcimit të rolit dhe 
pozicionit të të rinjve në vendim-marrje;

•	 Kërkohet më shumë vëmendje e medias në 
lancimin e iniciativave pozitive në këtë drejtim apo 
aktiviteteve të ndryshme të bashkisë duke i dedikuar 
më shumë hapësirë informimit mbi këto çështje. 
Kjo mund të realizohet nëpërmjet një partneriteti 
të institucionalizuar media-bashki, ku në shkëmbim 
të lehtësirave praktike për marrjen e informacionit 
për mediat, nga ana e këtyre të fundit, të ofrohet 
një hapësirë e dedikuar informative mbi aktivitetet e 
bashkisë. 

•	 Nevojitet që media të jetë më aktive në ushtrimin e 

presionit pozitiv lidhur me rritjen e transparencës së 
bashkisë në marrëdhëniet me publikun;

•	 Angazhim i të gjithë aktorëve të shoqërisë, duke nisur 
nga familja, shkolla, komuniteti dhe media në edukimin 
dhe ndërgjegjësimin e të rinjve për potencialin e tyre 
duke nxitur kështu aktivizmin qytetar.

ANEKS I - Lista e Bashkive në Shqipëri të cilat kanë 
faqe interneti

1. Bashkia Berat
 http://www.bashkia-berat.net/

2. Bashkia Kuçovë
 http://www.bashkiakucove.gov.al/

3. Bashkia Peshkopi
 http://www.peshkopia.com/

4. Bashkia Durrës
 http://www.durres.gov.al/

5. Bashkia  Manëz
 http://www.bashkiamanez.al/

6. Bashkia Fushë Krujë
 http://www.bashkiafushekruje.gov.al/

7. Bashkia Elbasan
 http://www.elbasani.gov.al/

8. Bashkia Gramsh
 http://www.bashkiagramsh.gov.al/

9. Bashkia Librazhd
 http://www.bashkialibrazhd.gov.al/

10. Bashkia Përrenjas
 http://www.bashkiaprrenjas.com/

11. Bashkia Fier
	 http://www.bashkiafier.com/

12. Bashkia Roskovec
 http://bashkiaroskovec.com/

13. Bashkia Lushnje
 http://www.bashkialushnje.gov.al/

14. Bashkia Përmet
 http://bashkia-permet.tripod.com/

15. Bashkia Korçë
 http://www.bashkiakorce.gov.al/site/index.php

16. Bashkia Pogradec    
 http://www.bashkiapogradec.gov.al/

17. Bashkia Kukës
 http://www.bashkiakukes.com/

18. Bashkia Laç
 http://www.qarkulezhe.gov.al/mat.php?idr=5220& 

idm=453&lang=AL

19. Bashkia Rrëshen
 http://www.qarkulezhe.gov.al/mat.php?idr=5220 

&idm=453&lang=AL

20. Bashkia Rubik
 http://www.qarkulezhe.gov.al/mat.php?idr=5220 

&idm=453&lang=AL

21. Bashkia Koplik
 http://www.kopliku.org/

22. Bashkia Shkodër
 http://www.shkodra.gov.al/

23. Bashkia Vau i Dejës
 http://www.shkodra.gov.al/

24. Bashkia Kamëz
http://kamza.gov.al/online/

25. Bashkia Sarandë
 http://www.bashkiasarande.gov.al/

26. Bashkia Himarë
 http://www.himara.gov.al/cat.php?section_id=4

27. Bashkia Orikum
 http://www.orikum.gov.al/

28. Bashkia Vlorë
 http://www.bashkiavlore.org/

